[image: ]         
prentsa-oharra

Igandean, hilak 31, izango da Andre Maria Zuriaren plazan 

Big Band Egunak bertako talde onenak bilduko ditu Jazz Vitalen 10. urteurrenean


• José Mardones Big Band, Big Band Berri eta Gasteiz Big Band izango dira hitzordu berezi honetako talde protagonistak     

Vitoria-Gasteiz, 2026ko maiatzak 22.- Vital Fundazioak antolatutako Jazz Vital musika zikloaren X. urteurrena dela eta, igandean, hilak 31, bere unerik gustukoenetakoa biziko du: tokiko big banden topaketa. 12:00etatik aurrera, José Mardones Big Band, Big Band Berri eta Gasteiz Big Band taldeek musikaz beteko dute Andre Maria Zuriaren plaza. Sarrera doakoa da. 
Musika inprobisatuaren arloan sortzen ari diren proiektuak bultzatzeko espazio sendoa eta ahots berrien eta lengoaia garaikideen aldeko apustu argia da Jazz Vital. Horren harira, urteurren ekitaldi berezia izan dadin diseinatu du Big Band Egun hau, ARKABIAn programatutako hiru kontzertuekin batera. 

Parte hartuko duten taldeak 
12:00 - José Mardones Big Band: José Mardones Kultura Elkartearen baitan sortu zen, eta XX. mendeko musika publikoari hurbiltzea du helburu, egungo ikuspegi ireki eta parte-hartzailetik. Hainbat belaunalditako musikariek osatzen dute taldea, eta jazz, swing eta rhythm&blues tradizioarekiko errespetua eta proposamen eszeniko dinamikoak eta irisgarriak uztartzen ditu. Publikoarekin lotura estua duela da bere jardueraren ezaugarria. 

12:50 – Big Band Berri: Luis Aramburu Udal Musika Eskolako zenbait ikaslek sortua eta saxoz, tronpetaz, tronboiz, atal erritmikoz eta ahotsez osatua, taldeko 20 kideek jazz eta blues kantu handiz betetako errepertorioa interpretatzen dute kontzertu bakoitzean, big band baten ezaugarri den swing saihestezinak ondua. 20 urte luzeko ibilbidea dute eta bere izaera pedagogikoa aintzat hartzen duen ikuskizun musikala eskaintzen dute, eta jazz orkestra handien historiarekiko, beren errepertorioarekiko eta konpositoreekiko pasioa helarazten diote publikoari.

13:40 – Gasteiz Big Band: 20 instrumentistak osatzen dute, eta big banden lehenengo garaiko espiritua aldarrikatzen dute, benetako dantza makinak baitziren. Taldea 1996an sortu zen, Luis Aramburu musika eskolaren babesean. 2007tik aurrera ibilbide berri bati ekin zion kritika onenak lortu dituzte soinu klasikoak eta beste joera berri batzuk uztartzen dituen musikaren alde egin duten apustuagatik. Big banden doinu klasikoak eta latin jazzetik eta neoswing-etik hurbil dauden beste zenbait erritmo nahiz doinu uztartzean datza euren estiloa, betiere dantza pistara bideratuta.

